Gesto por la Paz

Bakearen aldeko Koordinakundearen prentsaurrekoa:

Gaurko egoeraren azterketa: ekarpenak

Euskal Herriko Bakearen aldeko Koordinakundeak, ondoren aurkeztuko dituen
puntuen bitartez, gaurko egoeraren azterketa eta balorazioa aurkeztu nahi du:

1. Gure gizarteko gehiengoaren nahia BAKEA jadestea da; bakea, bere
adierazpenik gorenenean, hau da, bizitzako esparru guztietan zuzentasuna
eta berdintasuna ekarriko duena, baina une honetan, indarkeria terrorista
darabilen ETAren jarduera eta bere mehatxua desagertzea berehalakotzat
duena.

2. BAKEAREN helburu desiratu hau lortzea ETAren eta bere existentzia
justifikatzen dutenen esku dago, beraiena da ardura. Beraiei dagokie
ezarpen eta mehatxuaren estrategia erabiltzeari behin-betiko uztea eta
estrategia horretara gehiago ez itzultzea, eta sendotasun eta makaltasunak
dituen sistema demokratikoan bete-betean sartzea.

3. ETAk aldarrikatutako “su-eten iraunkorrak” markatutako egoera honetan,
jarrera zuhurra eta itxaropentsua izan behar dugu. Prozesu honek ETAren
behin-betiko desagerpenera eraman behar gaitu, eta funtsezko printzipio
batzuetan oinarritu behar du. Hala nola:

e Indarkeriari zilegitasuna kendu.
e Biktimak aitortu eta gogoratu.
¢ Indarkeriari kontzesio politikorik ez egin.
Azken batean, sistema demokratikoaren balioen defentsa egin.

4. Indarkeriaren biktimek nahitaezko erreferente izan behar dute jarduera
guztietan. Gaur egun, biktimei hainbat gauza —barkamena, ‘biktimarioekin’
adiskidetzea, eskuzabaltasunezko jarrera, e.a.- eskatzen dieten okerreko
planteamenduak egiten dira. Jokaera horiek kasu batzuetan gertatuko dira
eta beste batzuetan ez. Erabaki pertsonalaren fruitu izango dira, baina oker
nabaria da, eta biktimen aurkako bidegabekeria, aurretik aurkeztea, gizarte
bezala, erakundeak buru direla, biktimenganako gabezia aitortuko duen eta
beren aitorpen eta oroipenaren aldeko ekimenak aurkeztuko dituen
prozesua egin gabe. Aipatu berri dugun hau jadetsi ondoren, eta oraindik ez
da horrelakorik gertatzen, egin ahal izango dira beste planteamendu batzuk,
baina inoiz ez eskakizun erara.

5. Estatuko Gobernuak gorago aipatutako printzipioen erabateko burutzapena
bermatu behar du eta biziki ahalegindu, bere pronuntziamendu eta
jarduerekin, herritarrek horrela antzeman dezaten. Gobernuari dagokio,
iraganean ere gertatu izan den bezala, terrorismoaren aurkako politika
zuzentzea. Esparru horretan indar politiko guztien batasuna nabarmenduko
da eta, batasunik egon ezik, gaur gaurkoz zoritxarren gertatzen ari den
bezala, arazoaren izariagatik, deskalifikazioak nagusi diren borroka
alderdikoitik kanpo geratu behar du.

6. Gaurko egoeran, onargarria da indarkeria erabili eta justifikatu izan
dutenekin elkarrizketa prozesuak ezartzea, baldin eta indarkeriaren
estrategia bukatutzat jotzeko benetako borondatea dagoela islatzen duen
arrasto nahiko badago. Prozesu honetan, aipatutako funtsezko printzipioak
—indarkeriari zilegitasuna kendu, biktimak aitortu eta oroitu eta indarkeriari
kontzesio politikorik ez egin- nabarmendu beharko dira eta indarkeria
erabiltzeari uztea eta etorkizunean ere izua arma politiko bezala hartzeari
uko egiteko konpromisoa exijitu beharko zaie terrorismoa babestu dutenei.
Prozesu honetan, egindako kaltea aitortzea komeniko litzateke.

7. Gaur gobernua eta oposizioko alderdi nagusia ez datoz bat BAKEARI
“prezio politikoa” ematearen inguruko planteamenduan: lehenengoak puntu
hori ukatzen duen bitartean, bigarrenak baieztatu egiten du eta
aurkakotasun horrek onuradun bakarra du: egoera honen aurrean,
indarkeria terrorista uztearen truke irabazi politikoak jadesteko itxaropenak
gehitzen zaizkion ETA eta berau babesten duen mundua. Batasunik ezak
Estatuaren premiagabeko makaltasuna eragiten du. Estatuak, hain zuzen
ere, bere egundoko nagusitasun morala erakutsi beharko Iluke
terrorismoaren krudelkeria jasan izan duten indar politiko guztien
babesarekin.

8. ETArekiko elkarrizketako solasgaiak, armak behin-betiko uztea eta
ETAkideei dagozkienak izango dira, beti ere indarrean dagoen legeria
aintzat hartuta.

9. Une hauetan gertatzen ari denez, Erakundeei, indar politikoei eta gizarte
osoari dagokie gizarte honen etorkizun politikoa erabakitzea. Indarkeriaren
behin-betiko desagerpenak eragin guztiz positiboa izango luke jarduera
demokratiko honetan, indarkeria horrek politika kutsatu egin duelako eta
mehatxu gordina izan delako aukera ez nazionalisten aldekoentzat.
Etorkizunari begira eratutako egitasmo guztiek aberastasuntzat hartu
beharko dute, eta inoiz ez arazotzat, gizarte honen ezaugarrietako bat: bere
pluraltasuna.

10.Une labainak bizi ditugu eta herri honetako biztanle guztioi, alderdi
politikoei, herritarren elkarteei, epaileei, prentsari, analista politikoei, e.a.
zuhurtzia eta ardura handia eskatzen zaigu. Denok jokatu behar dugu
erantzukizunez eta denoi dagokigu bakea ezartzeko beharrezkoak diren
ekarpen positiboak egitea. Batzuetan, isiltasuna bera izan daiteke ekarpenik
onena.

